
Done Jakue bidea (IV). Erromesen lagunak

Ura, eserlekua eta bideari buruz urteetan ikasitakoak ematen dizkie erromesei Jose Mari Soroak, Igeldon.

Uraren gizona

Xabier Martin - Donostia

Kostaldeko bidean dabilen erromesak badaki ibilbide zaila aukeratu duela Igeldora iritsi baino lehen. Donostiatik abiatu, eta Igeldoko igoera egin ondoren oasi txiki baten modukoa topatzen du Amezti kaleko 24.ean: ura, eserlekuak eta, beharbada, haiek bezain garrantzitsua dena: informazioa, fidagarria oso. Jose Mari Soroak (Donostia, 1932) idatzi baitu. «Makina bat aldiz egina daukat nik bidea: kostaldetik, bide frantsesetik, baita Sevillatik gora ere, Zilarraren Bidetik». 

Orain dela bost-sei urte, etxe aurrean ura uzten hasi zen Soroa. Gero, eserlekuak, eta, azkenean, informazio orokorrarekin osatu du erromesei eskaintzen dien eremu txikia. «Hurrengo iturria non dagoen; Orion aterpetxe polita dutela; zenbat denbora beharko duten; han geratu gabe Zarautzera joatea komeni zaiela, eta gero trenez edo autobusez Orioko aterpetxera itzultzeko... hemen badute informazioa». Eta itzala, eta bideko lagun bat.

Kostaldeko bidea haren etxe paretik pasatzen da Igeldon. Lehen ez zen horrela. «Errepidetik joaten ziren», dio. Baina hark garbitu zuen bide zaharra, lagunen laguntzaz. «Ordutik hemendik pasatzen dira erromesak». Egunero hamar bat litro ur jartzen ditu, «eta ia beti bukatzen da». Orain ere etengabe pasatzen dira. «Aste Santutik hona hasten da fuerte, baina urte osoan pasatzen dira eta mundu zabaletik datoz». Ura ikusi bezain laster geratzen dira. «Joan den astean hiru errusiar pasa ziren eta egun on esan nien errusieraz. Irribarre handia egin zidaten. Hungariakoak ere pare bat pasa ziren lehengoan, baita poloniarrak eta Konstanza lakutik oinez zetorren beste bat; irlandarrak, kanadarrak eta estatubatuarrak ere asko pasatzen dira». Haien guztien agurrak jasoak ditu Soroak koaderno batean, hizkuntza anitzetan. Uraren alboan aurki dezakete erromesek. Zorte pixka batekin gosaria ere hartuko dute Amezti kaleko 24.ean. «Batek baino gehiago gosaldu du nire etxean».

